
KONTROL MOZIOA
Donostian sektore arteko mahai bat sortzeari buruzkoa

Reyes Carrere Zabala EH Bildu udal taldeko zinegotzia naizen honek, Udalbatzaren Araudi
Organikoaren 98. artikuluaren babesean, KONTROL MOZIO hau aurkezten dut SEKTORE ARTEKO
MAHAI BAT sortzea dela eta. Mozio hau Pertsonen Batzordean 2020ko maiatzaren 11n
Pertsonentzako Zerbitzuen Batzordean Eneko Goia alkateari egindako interpelazioaren ondorioa
da.

JUSTIFIKAZIOA

Martxoaren 14tik aurrera, eta apiril osoan, COVID-19aren osasun krisi larria eta konfinamendua
direla-eta, etenda egon da udal jarduera politiko arrunta: ez dira egin ez gobernua kontrolatzeko
batzordeak, ez udal kontseiluak, ez osoko bilkura arrunta. Bozeramaileen Batzordean astean behin
egiten diren informazio bileretara mugatu da jarduera.

Salbuespenezko egoera horren aurrean, martxoaren 13 bertan —zoritxarrez bizitzen ari garen
egoera politiko eta soziala aurreratuta— eta, ondorengo asteetan, behin eta berriz, Donostian
sektore arteko mahai bat sortzea proposatu zion gure taldeak alkateari, sindikatuek, alderdi
politikoek, gobernuak eta gizarte zibilak osatua, ni helburu argi lortzeko: egungo egoeratik
eratorritako presazko neurriak eta irtenbideak adostea eta etorkizuneko testuinguru
sozioekonomikoa aztertzea, estrategia komunitario batetik aurre egiteko: erakundeak eta gizarte
zibila, norabide beretik.

Aldiz, lankidetza eta partaidetza jarrerari eutsi ordez, alkateak eta bere Gobernu taldeak haien
kabuz hartu dituzte erabaki guztiak, oposizioaren iritzia ere jaso gabe —kasu gehienetan,
prentsaren bidez izan baitugu horien berri—, eta ez du prestatu aparteko eta egoerari egokitutako
bestelako foro politikorik; beraz, oposizioa gobernuaren erabakien ikusle hutsa baino ez izatera
behartu dute.

Hala ere, gure udal taldeak beti adierazi izan du lankidetzan aritzeko prest dagoela, eta
proposamenak egin ditu, Donostiako kolektibo askoren kezkak eta ekarpenak Udalari ekarrita.

Hala eta guztiz ere, bi hilabete hauetan, udal Gobernuak ez du beharrezko borondate politikoa
erakutsi gogoetak partekatzeko, errealitatea denon artean aztertu eta COVID-19aren krisiaren
ondorioz sortutako errealitateetarako konponbide adostuak bilatzeko. Bere jarrerarekin, gizarte
donostiarrari hiriaren errealitate berria eraikitzeko aukera ukatzen dio, erantzunkidetasunetik eta

espiritu komunitariotik abiatuta, Donostiako sare politiko, sozial, enpresarial eta kulturalaren bidez.

Estrategia komunitario batetik energiak batzeko aukera ukatzen ari da.

Paradoxikoa da herritarrei sakrifizioak eskatzea eta jendaurrean “denok elkartuta gaindituko dugu”
mezua aldarrikatzea, eta, praktikan, irtenbideak egituratzetik kanpo uztea Donostiako sare politiko,
sozial eta ekonomikoa.

Horri buruz batzordean interpelatuta, alkatearen erantzuna honako hau izan zen:

“Udalak eta gure hiriak tresnak dituzte hori guztia egiteko, eta arazoa ez da tresnarik ez izatea,
egoera berezi-berezi honetan tresna horiek erabili ahal izatea baizik. Beraz, nire helburua da, eta
hemendik aurrera are gehiago, % 100 abian jartzea, foro horiek baitira hemen eskatzen den guztia
egitekoak. Bai Udala, bai Gizarte Kontseilua eta beste gizarte esparru batzuk”.

Puntu honetan, komeni da alkatearen erantzunen kontraesana agerian jartzea; izan ere, alde
bakarreko erabakiak hartzea justifikatzen du, salbuespenezko egoera politikoa argudiatuta, eta, aldi
berean, Donostiako errealitate berrira doitutako eta egokitutako aparteko foro sozialak edo
politikoak eratzea baztertzen du. Donostiaren etorkizuna baldintzatuko duen errealitate berri bat.
Errealitate berri horrek, lehenik eta behin eskatzen du azken urteotan zein hiri eredu indartu den
eta etorkizuneko belaunaldientzat zer hiri eredu nahi dugun hausnartzea. Gure ikuspegitik,
donostiar gizarteak, orain, aukera du “denok batera egin dezakegu” eslogana egia bihurtzeko.

Horiek horrela, behean sinatzen dudan zinegotzi honek honako KONTROL MOZIO hau aurkezten
dut:

1. Donostiako Udalak Udal Gobernuari hertsatuki eskatzen dio sektore arteko mahai bat sortu
dezala, Donostiako gizartearekin (alderdi politikoak, gobernua, gizarte zibila,
enpresaburuak, sindikatuak...), datozen hilabeteetan eta, agian, urteetan hiri gisa izango
ditugun erronka ekonomiko eta sozialei denon artean eta ahalik eta adostasunik
handienarekin aurre egiteko. Mahai horren jarduerak ahalik eta gardenena izan behar du,
eta akordioak ahalik eta gehien aditzera eman.

Donostian, 2020ko maiatzaren 18an

Reyes Carrere Zabala,
EH Bildu udal taldeko zinegotzia.

